
Situaziun generala: La zona da
pressiun auta sur las Alps sa mu-
venta strusch ed influenzescha
vinavant l’aura en Svizra.
Oz: I fa aura variabla cun pliev-
gia e naiv. En il sid da las Alps
datti per part grondas nava-
das. Il cunfin da naiv è
tranter 700 enfin
1100 meters. En ils
culms tira il vent da
l’ost u dal sidost.
Prognosa: Cun aura
variabla èsi da quintar er la
gievgia ed il venderdi. Per part
datti pluvidas u ch’i naiva. Il
cunfin da naiv sa sbassa enfin
600 meters. Tranteren pon ins
dentant era giudair intginas
curtas scleridas.

■ L’AURA DAD OZ

L’enviern na fa anc betg plaz a la primavaira

En il center da perscrutaziun da lavinas a Tavau vegn fatg diever da
novs meds tecnics. LQ

Instrucziun da linguatg da l’avegnir per scolars rumantschs, u l’uffanza persa. CARICATURA G. URSCH

Situaziun generala: La naiv
nova dals ultims dis è sa tschan-
tada. Il liom cun la naiv vedra è
per gronda part bun. Da far at-
tenziun èsi dentant dal funda-
ment flaivel en il sidost da las
Alps svizras.
Oz: Dal Gottard enfin tar il
Bernina crescha il grad da privel
cun la cuverta da naiv nova. La-

vinas pon srentar vi da spundas
da tuttas exposiziuns sur 2000
meters. L’entira cuverta da naiv
po sa distatgar enfin tar il fun-
dament. En l’Engiadin’auta ed a
las costas sid da las Alps exista
in considerabel privel. En las
autras parts dal Grischun ed a
las costas nord da las Alps è in
privel moderà. Ils lieus malse-

girs èn là en spundas sur 2200
meters da l’exposiziun vest sur
nord enfin ost.
Prognosa: En il nord fai aura
variabla cun navadas. En il sid
daventa l’aura meglra. Las tem-
peraturas restan tuttina. Il pri-
vel da lavinas vegn a sa reducir
considerablamain en las regiuns
nua ch’i ha dà naiv nova.

Ils proxims dis main privel da la lavinas

Famiglia Schwarz concertescha
La mamma ha la bratscha ferma e sis uffants fan musica sco profis

■ (anr/vi) Exercizi da musica
tutga tar il mintgadi da la fami-
glia Schwarz sco las tscha-
veras, la lavur e la scola. I ca-
pita dentant darar che la fami-
glia dat in concert. Sonda pas-
sada han els tuttina concertà da
cuminanza: quatter fragliuns,
bab e mamma Schwarz, be
Emanuel ed Ismael ils figls, ils
pli vegls, n’ha betg pudì vegnir
a sunar. Igl è stà da smirvegliar
cun tge segirtad ch’ils giuvenils
ed uffants han sunà. Il concert
ha gì lieu en la claustra St. Oth-
marsberg en connex cun la ver-
nissascha d’iconas da Marie Jussel-
Egger. En baselgia han ins pro-
jectà differentas da questas iconas
vi da la paraid e la famiglia
Schwarz ha sunà en differentas
furmaziuns tar quests maletgs.

Cumbat cunter la tuss
Gia l’entschatta èn ins stà commu-
ventà co che Elias, il pli pitschen
Schwarz, ha sunà cun curaschi sia
violina. Jonas dumogna betg mo
tecnicamain sia flauta traversa, el
suna er cun bler sentiment. Muriel
a la violina, il bab Mario al cem-
balo ed il flautist Jonas han inter-
pretà differents tocs a moda fina e
meditativa. Fatg surstar ha er il

chant da Muriel. Sia vusch na tu-
nava tuttavia betg d’ina giuvna
gimnasiasta, mabain paraiva pli-
tost madira sco quella d’ina chan-
tadura creschida e scolada. David
ha sunà a moda persvadenta tocs a
l’orgla. Ins n’ha sentì nagut da
quai ch’ins ha stuì midar il pro-
gram da concert pir il davos mu-
ment. In di avant il concert aveva
tuttenina l’entira famiglia la tuss.
Las chanzuns ch’ins aveva vulì
chantar tar las iconas han ins stuì
stritgar or dal program e remplaz-
zar cun musica instrumentala. Ils
uffants han dumagnà questa mi-
dada senza difficultads.

Drill?
Tgi che sa quant difficil ch’igl è
da far emprender uffants in in-
strument, sa dumonda, co ch’ils
geniturs vegnan da far exercitar
lur figls e la figlia. Il musicist
Mario Schwarz rinviescha qua a
sia dunna. Martina Schwarz saja
quella che mettia ils uffants a la
lavur: «Lezza ha la bratscha in zi-
chel pli ferma ch’jau», di il bab.
L’exercitar è en questa famiglia
insatge normal che na dat gnanc
discussiun.

Mario Schwarz è stà plirs onns
manader da la scola da musica. El

ha udì bleras giadas co geniturs da
scolars han pretendì: «Mes uffant
sto avair plaschair da sunar.»
Schwarz na ha qua dentant naginas
illusiuns e di: «Tgi ha plaschair da
lavurar?» L’emprim cura ch’ins em-
prendia in instrument vegnia num-
nadamain la lavur. E per far lavurar
l’uffant dovria quai blera disciplina:
betg disciplina dals uffants, mabain
dals geniturs. Ils genitus sajan lura
quels che stoppian controllar ch’ils
uffants sunian di per di. Il plaschair
vegnia pir cun il temp e cun il suc-
cess, sch’i gartegia plaunet da sunar
pitschens tocs.

Insatge per la vita
Era sch’il concert da famiglia ad
Uznach è stà in success, resta
quai ina chaussa unica. Mario
Schwarz na less betg strapatschar
la vita da famiglia cun concerts e
forsa anc empruvar da far fa-
tschenta. Quest squitsch dad
exercizis e l’entira organisaziun
enconuscha el da sia clamada e
quai na vul el betg anc a chasa.

Ils uffants na duain er betg
daventar artists, far carriera e
vegnir ora gronds. Els duain
avair plaschair da la musica, di il
bab: «Uschia han els insatge che
dat sustegn l’entira vita.» 

Martina e Mario
Schwarz cun lur 
uffants Elias (8),
Jonas (12), David
(15) e Muriel (17). ANR

